
O LE AFI FAALEOLEO FOU MO LE FALETUSI A MALUA

O le Aso Faraile 25 Setema 2026 na faia ai le
sauniga lotu faapitoa e faailogaina ai le faatuina o le
Afi Eletise Faaleoleo fou (Reserve Generator) mo
le Faletusi a le Kolisi Faafaifeau Malua. O le tau o
lenei galuega e $186,805.00. O le susuga i le
Faifeau Pule o le Kolisi Faafaifeau Malua, Porofesa
Dr. Vaitusi Nofoaiga FS na ta’ita’i le sauniga. Na
auai ai e molimauina lenei faamoemoe, le afioga Sui
Taitaifono Fono Tele, susuga i le Toeaina Enefatu
Lesa FT ma le faletua, le Taitaifono Komiti Malua
susuga i le Toeaina Faatonu Asotasi Gu Time FT
ma le faletua (na ia ooti le lipine), faapea susuga
Faia’oga ma Faletua ma nisi o A’oa’o o le Laumua.
Sa auai foi sui o le kamupani na faatau mai ai le Afi,
afioga Faumuina Enele Westerlund o le Ofisa Sili,
ma nisi o le Taula Beverages Samoa. O le susuga
ia Karanita Petaia FS sa fofoga o le aso.

Na saunoa le Ta’ita’i o le Sauniga:  “O lenei aso ua
tauaaoina ai lenei galuega, o le Afi Faaleoleo mo
lona fa’aaogaina. Ua iloa ai fa’aaliga o le Atua

agalelei, ua iloa ai foliga o le Atua foai, ina ia manuia
se auaunaga, ma se taumafaiga a ona tagata mo Ia i
lana galuega. A o le lagona faitaulaga, o le lagona
faafetai lea i le Ekalesia Aoao, i le ta’ita’iga a le Laulau
o le Fono Tele, le Laulau a fono a le Komiti Au
Toeaina, o Tama o le Ekalesia, le Komiti a Malua, e
ala i lana Kolisi Faafaifeau. O se faamoemoe sa
fitaituga ai le Komiti Feau Eseese, le Komiti o Tupe i
le fuafuaina ma le faatinoga. E faapea le Pulega ma le
Kamupani sa faatauina mai ai.”

“Ia viia le Atua i le alofa, le foai ma la outou faatofalaiga.
E ui ina tele galuega a le Ekalesia, a ua aumai le
faamuamua mo Malua ma lona faamoemoe. O le alofa
foai o le Ekalesia, e ta’ita’iina lava e Keriso le Ao o le
Ekalesia, i lona soifua, o le alofa tunoa ma le agalelei
o le Atua mo le tagata agasala. Ina ia avea ma
faata’ita’iga o le soifua foai fai taulaga o le tagata
faatuatua mo le Atua. Ia faamanuia tele le Atua i lenei
foai.”
                   (silasila itulau 16)

O LE FAASINO UPU

O LE LAUGA

Tusi Faitau: 1 Peteru 2:13 - 25
Matua – 1 Peteru 2: 17 – “Ia outou ava i tagata
uma; ia alolofa atu i le au uso; ia matata’u i le
Atua; ia ava i le tupu.”
Manatu vaiaso – “Pule ma Pulega”
(“Authority and Governance”)
Manatu autu – “Pule faa-le-lalolagi”
(Worldly authority)

Fa’atomuaga:

A o tatou i ai i lenei vaitau, ma le fa’amamafa a le
aufaitau Tusi Paia a le lalolagi, o lo’o ave ai le
fa’amamafa i le Pule ma Pulega. Ona ou manatua
lea a o avea ma fa’auluuluga a se tasi o Pulega a le
Malo, o le anavatau tauave a le faigamalo o na vaitau,
ia tausia ma fa’afoe galuega a le Malo i Pulega Lelei
– Good Governance.
O le fesili sa ou fesili ai – O le a lea mea e ta’u o
Pulega Lelei? O lona uiga ea e i ai ni Pulega e le
lelei? Ae fai mai le tali a i latou na tapenaina le
anavatau, o lo’o ave le fa’amamafa i Ta’ita’iga Lelei
– Good Leadership. O so’o se Ta’ita’i Lelei e fai
ma fa’ata’ita’iga lelei. E mulimulita’i i taiala ma faiga
fa’avae, aemaise o tulafono ua uma ona fa’ataoto
mai e fa’atino ai feau ma galuega. O le taiga na o
lo’o faia ai Pulega Fa’a-le-lalolagi. Ua tositosi
matamata tetele mata’itusi o tulafono e limata’ita’iina
ai le fa’atinoina o tiute ma matafaioi. A o le talitonuga,
a lelei tauave ma lelei fa’atino, e manuia taeao. A e a
valetu’ulima, o le a mapuitiga le lumanai.

A o le vaai Fa’a-Efika-Kerisiano – Christian Ethics,
e tusa pe Pule Fa’a-le-lalolagi, e tatau ona matau
mea uma i le Atua. Ua uma ona fa’ataoto mai Ala o
le Atua e ala i A’oa’oga a le Tusi Paia, e limata’ita’iina
ai le soifua ma le ola o lana tagata. Aemaise i latou o
umia le Pule Fa’a-le-lalolagi.

Feagaiga Fou:

E fa’apena apoapoaiga a Peteru i Kerisiano uma o
lo’o sauaina i nuu uma o le atu Asia o lo’o pulea e
Roma ona o lo latou talitonuga ia Iesu. O i latou lava
ia o lo’o fai ma pule fa’alelalolagi. Ina ia fa’ailoa atu
ai le lelei o Iesu i la latou amio, tusa lava pe sauaina
i latou. E tolu mea mananaia o lo’o aumai e le vaega
o le Tusi o Peteru sa faitauina e fia fa’amamafaina. E
aumai ai se lu’itau taua mo le tatou savaliga fa’ale-
fa’atuatua.
Muamua – āva i tagata uma. O le upu āva, e sau mai
le gagana Eleni i le upu “tee-may”. O lona uiga i le
fa’aperetania – “honor, respect, value, esteem or
dignity”. O lona fa’a-Samoaina – fa’aaloalo ma le
fa’atāuaina o le isi ou uso a tagata ma ana ia aiā
tatau. O le āva i tagata, o aga tausili ma aga taualoa
e fa’aali atu e fa’aalia ai lo tatou fa’aaloalo i isi tagata
tusa lava po’o le a le tulaga o lo’o i ai. Pe o sauaina,
pe vaivai ma le lē taualoa, mativa ma le lē tagolima,
āva i ai. O le finagalo lea o le Atua e tatau ona fai e
tagata talitonu ma fa’atuatua ia te IA. O le feavata’i.
Ae tasi le tagata e mafai ona faia lea aga tausili ma
aga taualoa – o le tagata ua i ai le poto mai le Atua
ma loto maualalo. E ala ona tatou fa’aaloalo, ona ua
fa’aitiiti ifo o tatou loto, ma amanaia ai se isi tagata.
Lua – alolofa atu i le au-uso. O le upu alofa o lo’o
fa’aaogaina e le tusitala, e sau mai le gagana Eleni o
le “agape”. O lona uiga i le fa’aPeretania – “love,
affection, fondness, liking, dreamess”. O lona fa’a-
Samoaina – o le alofa ua ulutino, o’oo’o. O le alofa
fa’a-le-Atua. O le alofa o le fu’a taualuga lea o le
galuega fa’aola a Iesu. Lea o lo’o taula i ai le finauga
a Peteru. O Peteru, o se tasi o so’o na matuā tulituli
matagau e Iesu ina ia ona lagona le alofa moni. E le
gata e alofa ai mo lona Alii, ae alofa ai mo isi tagata.
Ina ua mae’a le maliu ma le toetu o Iesu, sa ia fetalai
ai ia Peteru, pe sili mai lona alofa ia te ia? Ia e fafaga
i a’u mamoe. E fa’atolu na fesili Iesu ia Peteru, a o le
fesili lava e tasi. O la e fesili atu Iesu i le alofa fa’a-le-
Atua, ae tali mai Peteru i le alofa fa’ale-uo. O le
fa’aailoga ia ato’atoa le fa’atinoga o le alofa. Lea
lava la ua tauave e Peteru i ana a’oa’oga le alofa. O

le finagalo lea o le Atua e tatau ona fai e tagata talitonu
ma fa’atuatua ia te IA. Ia fealolofaa’i. O le tagata e
mafaia ona faia, o le tagata poto ma loto maualalo.
Tolu – matata’u i le Atua. O le “mata’u e sau mai le
gagana Eleni o le “phobos”. I le fa’aPeretania –
“deep sense of reverence, holy awe, respect and
pious submission”. O lo’o fa’a-Samoaina – o le upu
galue po’o le veape o le “mata’u i le Atua”. O lona
uiga, o le fa’atinoga e ao ona fai e le tagata fa’atuatua.
Fai mai le Poto, o le “mata’u i le Atua o le amataga
lea o le Poto”. E mulia’i isi mea uma, ae a mata’u i le
Atua, ua maua le Poto. A o le tagata poto, ua i ai le
tofa ma le fa’autautaga loloto ma le alualu mamao.
O le tofa mai le Atua, e le gata e faia ai faai’uga tonu
ma sa’o, ae fa’amoemoe ma fa’alagolago i le Atua.
Tagata mata’u lena i le Atua. E ta’ua foi e poto, ona
o lo’o fa’amuamua le Atua. O le finauga lena a
Peteru, o le Pule Fa’a-le-lalolagi e fa’amoemoe i
lona poto ma le malosi. E alualu gata. A o le tagata e
mata’u i le Atua, o le tagata e manuia ma fetala’i.
Fai mai Peteru, outou le Au-Kerisiano o sauaina, ia
latou mua’i matata’u i le Atua. E tupu ai ma fa’ateleina
le onosai pe a sauaina i latou. A ia fai Keriso ma
fa’ata’ita’iga ia i latou. E leai se mea na agasala ai o
Ia. Ae fa’auta, na mua’i tigaina, ma fa’asauaina, ma
fa’atautauina i luga o le satauro, mo le fa’amagaloina
o a tatou agasala, ae le’i gagana atu lava o Ia pe taui
ma sui atu i lo latou agaleaga. A ua pei o ia o se
tamai mamoe a fasia, ona o a tatou agasala, ina ia
faaolaina i tatou uma lava, o e fa’atuatua ma alolofa
atu ia te IA. O le eseesega lena o le Pule Fa’a-le-
lalolagi ma le Pule e fa’amoemoe ma fa’alagolago i
le Atua. O le pule ua fausia mai lalo o le Alofa Tunoa
o le Atua e ala i lona Alo Pele o Iesu Keriso.

Feau Fa’amalosiau:

Le Ekalesia pele a le Atua, o le feau foi lea o le
Talalelei mo tatou i lenei vaitau ma lenei masina lona
iva (9) o le tausaga 2026, aemaise o le tatou savaliga
fa’a-le-fa’atuatua. O lo’o ave le fa’amamafa a le
aufaitau Tusi Paia i Pule ma Pulega. Ae fa’apito augafa
i le Pule Fa’a-le-lalolagi. O tatou uma o tagata
fa’atuatua o lo’o ola i lalo o le Pule ma Pulega Fa’a-
le-lalolagi. Lea ua a’oa’o mai le Talalelei…ia tatou
iloa ai ona “āva” i isi o tatou uso a tagata o lo’o i lalo
o a tatou ta’ita’iga. Ia tatou iloa ai ona “alolofa” atu
i e o manaomia le fesoasoani i lalo o la tatou pule.
Ae sili ai ona o tatou iloa ona “matata’u i le Atua”.

O se fa’ata’ita’iga sili lea mo e fia iloa ia mea o le
Malo o le Atua. O le avea ma Pule e mata’u i le
Atua, e u’a ma anoa lana fa’atofalaiga. E le taumate
le manuia ma ta’uleleia. A o le Pule Fa’a-le-lalolagi
e saua, e mapuitiga ai le nu’u. E saili ina ia manuia ai
na o ia, ae ama ai le vaai i le lautele. E ese le manaia
o se Pule Fa’a-le-lalolagi e ava, alofa ma mata’u i le
Atua. E le tau laeia le ma’aosofia ma tau mamanuina
fa’atiti le fa’autaga.

Kerygma:

O Iesu Keriso o le fa’ata’ita’iga sili o le Pule...sa
afio mai le lalolagi, sa militino fa’atasi ma tagata, ina
ia o latou iloa o lana pule, o le Pule Fa’a-le-Atua. Ia
ola ma manuia ai Pule uma Fa’-le-lalolagi. Peita’i, e
lei āva i ai ona tagata, e lei alolofa i ai ona tagata. E
lei matata’u i ai ona tagata. Sa o’o lava i le satauro,
sa maliu ma tanumia, ina ia fa’aolaina i latou uma sa
o latou le iloa o IA.
E le fai ea lea mo i tatou. E auma le avea o oe ma
a’u, o ta’ua ma Pule Fa’a-le-lalolagi, ta te taitai se
aiga, se nuu, ma se atunuu, aemaise lana Ekalesia
paia, pe afai ta te le talia se fautuaga, pe afai na te
teena se tuualalo, pe afai na te faatuatuana’i ma le
manatu i se augani ma se tima’i a ona uso a tagata
lautele mo le manuia ma le saogalemu o le Ekalesia
a Iesu.......I le fesoasoani mai o le Alii........Amene.

Saunia: Peter Gafa Lokeni (FS)
EFKS Fa’atoialemanū

Pulega Apia i Sasae
Matagaluega APIA

O LE TALA LELEI
LONA 196

E pei lava ona masani ai i ulua’i Aso Sa o Setema i
tausaga taitasi, sa faapea foi ona faailoga le Tala Lelei
lona 196, i le Aso Sa 6 Setema o le tausaga nei. O
le 196 tausaga lenei talu ona suluia laufanua o Sa-
moa e le Tala Lelei i le 1830, ina ua taunuu mai Ioane
Viliamu ma le au malaga misionare i le tolotolo o
Mataniu Feagaimaleata, ma talia ai e Malietoa
Vainuupo. O sauniga lotu faaPulega i lea Aso Sa, e
tolaulauina ai ma Taulaga Tala Lelei. I le taimi o lenei
lomiga, ua faamauina ai e le Ofisa Tutotonu, le
Taulaga Tala Lelei (a Mtg Samoa) e $5.8 miliona.
Malo le fai taulaga, ia fai ma viiga o le Atua.

Mafutaga Faafouina 2026

O le Faatumauina o Faasinomaga i Nuuese

1.Faatomuaga

E muamua lava ona faatalofa atu i le paia ma le mamalu o le Mafutaga Faafouina i lenei tausaga. I le susū
o lau Susuga i le Taitai o le Mafutaga, lau Susuga i le Taitaifono o le Komiti a Tamā o le Ekalesia, lau
Susuga i le Toeaina Faatonu, Asotasi Gu Time, ma le Komiti a Tamā o le Ekalesia, Susuga i Toeaina
Faatonu ma Susuga i Toeaina. Ia e le vaea foi le falaooto aua lea e susū le Susuga i Sui Taitaifono o le paia
lava lea i le susu o le Susuga i le Taitaifono ma le laulau a fono o le Fono Tele. Ia faatalofa atu foi i le paia
lasilasi i le susū o Susuga i Faafeagaiga, tainane le susū o le Susuga i le Alii Pule ma le aiga faiaoga.

O lenei tautalaga ua faaulutalaina e faapei ona taua i luga: O le Faatumauina o Faasinomaga i Nuuese.
E faasino lea i le faatumauina o aganuu – o tu ma aga faapea gagana, o talitonuga ma tapuaiga, a o aumau
ai i nuuese. E lua ni vaega o le a vaevaeina ai lenei tautalaga. O le vaega muamua, o se vaaiga i le aumau ai
o le Isaraelu i nuuese e faapei ona molimau i ai le Feagaiga Tuai. A o le vaega lona lua, o se vaaiga i le
aumau ai o tatou tagata Samoa i atunuu e mamao. Mo lenei faamoemoe, o le a taulai se vaai i le aumau ai
o tatou tagata Samoa i Amerika. O le vaega muamua o lenei faamoemoe, o le a nafa lea ma lo’u faatauvaa.
A o le vaega lona lua, o le a taumafai atu i ai le Susuga i le Faiaoga, ia Fraser Tauaivale.

2.O le Aumau ai o Isaraelu i Nuuese

O le aumau ai o tagata Isaraelu i nuuese, na amata mai i tafeaga o taua i le Feagaiga Tuai. E tusa ai ma le
molimau a le Feagaiga Tuai, e faalua ona faatafea le au Isaraelu i nuuese. O le tafeaga i Asuria lea na amata
mai le 732 TLM, se ia oo mai i le 722 TLM; ma le tafeaga i Papelonia i le vaitau o le 597, se ia oo mai i le
587 TLM. O nei tafeaga, na faataapeapeina ai Isaraelu ma aumau ai i nuuese. E le gata i totonu o Asuria
ma Papelonia, a e ua taape atu foi i isi nuu tuaoi, e faapei o Aikupito, o Asia ititi, ma le atu Europa.

2.1 O le Tafeaga ma le Faataapeapeina o Isaraelu e Asuria (732-722 TLM)

Na amata ona ave faatagata-o-taua (faatafea) Isaraelu i Asuria i le tausaga e 732 TLM i le vaitau o le
nofoaiga a le tupu o Asuria o Pula poo Tikila-pilesa III. O lea na ave faatagata-o-taua ai tagata Isaraelu mai
le Malo i Matu, mai ituaiga o Reupena, Kato, o se vaega o le ituaiga o Manase (o Ituaiga ia o Isaraelu o
nofoia le itu i Sasae o le Ioritana) faapea ma le nuu uma o Nafatali (o i le itu i Matu o le Malo o Isaraelu).
Na aveesea faamalosia tagata Isaraelu pe a ma le sefulu ni afe i Asuria1 ma faanonofo i aai o Asuria e faapei
o Hala, Havoli, Hara ma nofoaga lata ane i le vaitafe o Kosane2. O nei nofoaga o aai tau faatoaga, ua
faanonofo pologa ai Isaraelu mo le faamoemoe e galueaina le fanua.

Na toe osofaia foi e Salemanesa le tupu o Asuria ma ana au le Malo i Isaraelu i Matu i le 722 TLM ma
faatoilalo ai le Malo i Matu. Na olopalaina ai le tele o aai o le Malo i Matu ma siomia Samaria e au a Asuria,
se ia oo ai lava ina ā’ea ma faatoilalo Samaria e le tupu o Sarekona, lea na sui tulaga ia Salemanesa3.

2.1.1 O le Aumau ai o Isaraelu i Asuria

O le mae’a ai o le faatoilaloina o Samaria, na ave faatagataotaua ai le toatele o tagata Isaraelu, ma
tufa e fai ma pologa i aai o Asuria, e faapei ona taua i luga faatasi ai ma aai o Metai.4 O le ave o
tagata Isaraelu i nuu mamao ma faanonofo faatasi ma tagata o nuuese, e mo le faamoemoe ina ia
fenofoai ma faafefiloi a latou tapuaiga ma aganuu ma isi ituaiga tagata.

O nisi o tagata Isaraelu, na sulufai ma aumau solo i Malo tuaoi, faapea le Malo o Iuta i Saute5 ma i latou na
totoe i le nuu. Na avane foi e Asuria tagata mai nuuese na ia faatoilaloina e faapei o Papelonia, Suria ma
Elama, ma faanonofo i Isaraelu i Matu. O le faamoemoe ina ia fenofoai i latou nei ma tagata Isaraelu, ina ia
filogia lo latou toto, ma lē toe i ai ni Isaraelu moni i le Malo i Matu.

O faiga ia a Asuria, ua manatu ai le toatele o le ausuesue o le Tusi Paia, na mafua ai ona leiloa ituaiga e
sefulu (ten lost tribes) o Isaraelu, na nofoia le Malo o Isaraelu i Matu. O le faailoga manino, ua leiloa ma lē
mafai ona faatumauina lo latou faasinomaga. Ua le gata i a i latou na aumau i nuuese i le malo o Asuria, ae
faapea foi i latou na totoe i le nuu. Ua suia la latou tapuaiga6, ona o sā ma vavao a Asuria, faapea faiga mai
tagata o nuuese. Ua filogia foi a latou tu ma aga, ona ua pisia i tu ma aga mai fafo, aua ua latou fenofoai ma
tagata o nuuese, a e sili ai ona suia lo latou ta’u. Ua le toe taua o ni tagata Isaraelu moni, a o tagata
Samaria.7

2.2 O le Tafeaga ma le Faataapeapeina o Isaraelu e Papelonia (597-587 TLM)

I le taufaaiuiu ai o le seneturi e fitu, na faatoilaloina ai e Papelonia (o se itumalo o Asuria) le malo tele o
Asuria i le 605 TLM. O le avanoa lea na taumafai ai loa Aikupito na te faoa aai ma itumalo o Asuria, ina ia
faaitiitia le tuputupu a’e o le malosi o Papelonia. E lei manofonofo Papelonia, lea na fetaiai ai ma Aikupito
i le taua o Mekito (601 TLM).8 O le faiaina ai o Aikupito ma le maliu ai o Iosia le tupu o Iuta i lea taua, na
amata ai loa ona ave faatagata-o-taua e Nepukanesa taulelea o Sa Iutā i Papelonia. O le maliu fasia ai o lo
latou tupu, na avane ai e tagata Sa Iutā o Ioasasa, le atalii o Iosia, e fai ma o latou tupu. A e lei leva nai aso
(pe a ma le tolu masina) a e foua e le Malo o Aikupito Ioasasa, ma ave faatagata-o-taua ai o ia i Aikupito,
ma o latou tofia ai Ioakima, e seei ane e fai ma tupu o Iuta. O Ioakima lea, na sii taua ia Papelonia ma alu
ane ai Nepukanesa ma siosio ia Ierusalema. Na maliu Ioakima ae lei a’ea Ierusalema e Papelonia, ona sui
tulaga lea o lona atalii o Ioakina. O le tupu lea na ave faatagata-o-taua e Nepukanesa ma ana au i Papelonia,
faatasi ai ma faipule ma tagata iloga o le Malo o Iuta, e aofia ai ma ipu o le malumalu o Solomona i
Ierusalema, i le 597 TLM.9

Na tulai mai Setekaia e sui tulaga ia Ioakina le atalii o lona uso o Iosia. Na faapena foi ona foua e Setekaia
le Malo o Papelonia. E ui lava i le taualaga atu a le perofeta o Ieremia, ina ia usitaia puleaga a Papelonia ma
aua le faalagolago i Malo tuaoi e faapei o Aikupito. Na toe foi mai Nepukanesa ma ana au, faatoilalo
Aikupito ma toe siomia le aai o Ierusalema mai le 589 TLM, seia oo ina pa’ū i le 587 TLM. Na olopalaina
le aai ma le malumalu, na pueina Setekaia ma toeseina ona mata, ma na ave faatagata-o-tauaina o ia faatasi
ai ma le toatele o Sa Iutā, i Papelonia. E toatele foi i latou na fasia e au a Nepukanesa, a o isi ua sulufai i
nuuese e faapei o Amoni, Etoma, Moapi ma Aikupito, faapea ai ma i latou na totoe i le nuu.

2.2.1 O le Aumau ai o Isaraelu i Papelonia
O le toatele o le au Isaraelu na faatafea i Papelonia na nonofo i nuu i tua. Ua ave i ai e Papelonia fanua e
aumau totogi ai ma galueaina mo ni faasiliga, e ui e totogi a latou lisi faapea lafoga i le Malo. O nisi na
faafaigaluega mo le Malo, i galuega faakamuta aua le fausiaina o maota ma auala o le Malo, o galuega i
totonu o vaega au a Papelonia, o nisi na faafaigaluega i fale tapuai i atua faapaupau, faapea auaunaga i le
tupu o Nepukanesa i totonu o lona maota.
1E le o maua se numera maumaututu. Ae manatu nisi o le ausuesue, e pe a ma le sefulu ni afe na ave faamalosia i le malaga muamua
i Asuria.
2Silasila i le II Nofoaiga a Tupu 5:26 ma le II Tupu 15:29
3O loo molimau foi le tusi a le perofeta o Hosea i le pa’ū ma le olopalaina o Samaria ma le Malo i Matu.
4E tusa ai ma faamaumauga a le tupu o Asuria o Sarekona, e lata i le 30,000 tagata Isaraelu na ave faatagata-o-tauaina i lona Malo,
ma faanonofo e avea ma pologa i ona aai. Sa tofia foi tagata Asuria e fai ma o latou kovana e vaavaaia i latou, nei o latou faia ni faiga
faafouvale, ma toe potopoto i o latou ituaiga.
5Mo se faataitaiga, silasila i le II Nofoaiga a Tupu 30:11 – O ta’ua ai i latou mai le ituaiga o Asera, Manase ma Sepulona na faatasi
ane ia Esekia i Ierusalema, i le faailogaina o le tausamiga o areto le faafefeteina.

E lei faigofie le aumau ai o le tafeaga a Isaraelu i Papelonia, aua e tapu le tapuai i lo latou Atua. E faapei ona
atagia i le Tusi a Tanielu,10 vavao ma taumafaiga a Nepukanesa e vaoia ai le tapuai o Isaraelu i lo latou
Atua, faapea ana taumafaiga e uunaia le au Isaraelu, e tapuai i atua o lona malo. E faapei o ana taumafaiga
e faaaoga le au Isaraelu, e auauna i totonu o fale tapuai i atua o Papelonia, e faapei ona taua i luga. E pei
ona faia ia Sataraka, Mesako ma Apeteniko, ina ua latou le auauna i atua o Papelonia ma latou le ifo i le
tupua auro na faia e Nepukanesa11. Ua le gata i taumafaiga e lepeti le tapuaiga a Isaraelu, a ua faapena foi
ona taumafai Nepukanesa e suia a latou tu ma aga. O loo atagia lea taumafaiga i le Tanielu 1: 3-7, ina ua
faatonuina e Nepukanesa le alii e pule i eunuka, ina ia filifili mai ni taulelea mai le aiga o Isaraelu, e aoaoina
i le gagana Kaletaia, aai i ana taumafa ma uaina, ma ia suia o latou igoa i igoa Papelonia. O se taumafaiga
ia suia le faasinomaga, o tu ma aga, o gagana, faapea le ta’u o tagata Isaraelu, ina ia avea i latou ma tagata
Papelonia.

Ae ui i ia faiga, sa taumafai lava tagata Isaraelu e faasaoina lo latou faasinomaga ma lo latou ta’u o tagata
Isaraelu; i le faaolaolaina pea lea o la latou tapuaiga i le Atua ma tausia a latou tu ma aga. Sa faapena ona
faapotopoto tagata Isaraelu i aai na aumau ai i lalo o taitaiga a le au matutua. Ua suia tapuaiga i le malumalu
i tapuaiga i totonu o aiga. E le mafai ona osi ni a latou taulaga a ua sui tulaga ai le faitau ma suesue le Torah
i aso taitasi. O i na fanau mai ai le faia o sunako, e tapuai ai i latou ua mafai ona faapotopoto i totonu o aai
o Papelonia, ma isi aai o aumau ai le au Isaraelu.

Ua faapea foi ona faamamaluina tulafono i mea’ai, ua ‘ai na o taumafa e faatagaina mo Isaraelu. Na tapu le
fenofoai ma tagata o nuuese ina nei fefiloi le toto ma ia faatumauina le mamā o o latou gafa. Na faaolaolaina
ma faamamaluina foi le Sapati ma Aso Faapitoa. Sa faamamafaina foi le soifua tatalo o tagata Isaraelu,
faimai e faasasaga i le mea o i ai Ierusalema, ma tatalo e faaaogaina ai le gagana Eperu.12 O nei taumafaiga
ua le gata ina faatumauina ai pea lo latou faasinomaga ma lo latou ta’u, o tagata Isaraelu, ae ua faapena foi
ona faatumauina ai pea le sootaga ma le Atua. O le faamoemoe, ina ia faaolaolaina pea le soifua faaleagaga
o tagata Isaraelu faapea lo latou sootaga ma lo latou Atua. O le Atua o i ai lo latou faamoemoe i le toe a’e
ai o le tafeaga ma le toe atiaeina o le malo o Isaraelu, e faapei ona valoia e ana perofeta.13

O loo manino mai i lenei vaaiga le filiga o tagata Isaraelu e faatumauina lo latou faasinomaga ma lo latou
ta’u o i latou o tagata filifilia e le Atua. I le tausaga e 539 TLM, na faatoilaloina ai e Kuresa le tupu o
Peresia, le malo o Papelonia ma ia faasaolotoina ai tagata Isaraelu e toe foi i o latou laueleele. E na o se
vaega na fo’i ane i Ierusalema ae o nisi na nonofo pea i Mesopotamia. O le amataga lea o le aumau saoloto
ai o tagata Isaraelu i nuuese.

3.O le Aumau ai o Samoa i Hawaii ma Amerika

O le tausaga e 1957 na tu’ua ai e le tamā o lo’u tinā, Taisoua Talo Semika Aufotu, lona nu’u i Aunu’u a e
malaga atu i le aai o San Diego i Amerika ina ua ofoina lana auaunaga i le vaega’au a le malo tele o
Amerika, le United States Navy. O le molimau a si o matou tamā, o toe upu a lona tinā ia te ia a e lei malaga
ese mai Tutuila e faapea, “Tautuana le lotu.”

6O le tapuaiga i Samaria, ua faataua ai na o le Torah po o Tusi e Lima a Mose, ae faaleaogaina tusitusiga a Perofeta ma isi Tusi o le
Feagaiga Tuai. Ua latou faatauaina foi le Mauga o Keresima i Sekema e fai ma nofoaga e tapuai ai, ae le o Ierusalema faapei ona
masani ai.
7Silasila i le Esera 4: 1-3 mo se fataitaiga o le teena o tagata Samaria, e i latou na toe foi mai i le tafeaga i Papelonia.
8Silasila i le II Tupu 23: 29-30 ma le II Nofoaiga a Tupu 35: 20-25, mo nisi faamatalaga o lea taua ma le maliu fasia
ai o Iosia le tupu o Iuta.
9Silasila i le II Tupu 24 ma le II Nofoaiga a Tupu 36. O loo iai se faamatalaga manino, o toe taimi o le Malo o Iuta ma lo latou agai
atu i le tafeaga. E fai si eseese o molimau, aua e le o taua i le faamatalaga a le tusitala o le Nofoaiga a Tupu le maliu o Ioakima, ao siosio
e Papelonia le aai o Ierusalema.
10Mo se ata manino o le tulaga na iai Isaraelu i Papelonia, silasila i le Tanielu 1-6. I nei tala, o loo manino ai taumafaiga a Nepukanesa
e liliu Tanielu ma ana uo e avea ma tagata Papelonia. Ua le gata i le suia o o latou igoa ma faanonofo, ma faafaigaluega i lona maota,
ia a ua ia taumafai foi e ifo i latou i ona atua.
11Silasila i le Tanielu 3.

Sa i ai lava faifeau o le Navy (e ta’ua o chaplains) na ta’ita’iina tapuaiga faa Kerisiano i le ofisa autu a le
malo i San Diego. O lotu foi ia na auai ai Aufotu ina ua muai taunuu i San Diego. Peitai, e auai lava a e le’i
mafana ai le tapuaiga. Na fa’ate’ia si o matou tamā i le oo atu o le tala e faapea e i ai le Ekalesia Samoa na
faavaeina e nisi o tagata o le Navy, o lo o faia a latou tapuaiga i le nofoaga autu a le malo i San Diego. O
lea na ia tuua ai loa le chaplain, ma auai ai loa i le faamoemoe o lea Ekalesia.

O le mea e sili ona faigata, o le tuua o aiga faapea le soifuaga na masani ai. Ae o le auai atu i le Ekalesia
Samoa, na tupu a’e ai le fiafia ma le lototele. E taunuu atu Aufotu i Amerika, ua lua tausaga talu ona faavae
le uluai Ekalesia Samoa (LMS) i San Diego i lalo o le ta’ita’iga a le A’oa’o Fesoasoani o Suitonu Galeai.14

E ui ina mamao mai aiga, ma siomia e tagata, gagana, aganuu, ma talitonuga eseese, ae ua avea le Ekalesia
Samoa ma nofoaga ma mafutaga e manatua ai pea Samoa, ma maua ai foi le mafanafana i nuu ese. E
faapena foi se lagona o le toatele o i latou na muai faavaeina le Ekalesia Samoa i Hawaii ma Amerika.

O le 1961 na malaga atu ai si o matou tamā i Hawaii e nofo mau ai. Na faaipoipo atu i si o matou tinā, Leutu
Liufau mai Vatia ma Aua, ma amata tautua ai i le Ekalesia Samoa (LMS) i Moanalua, i lalo o le ta’ita’iga a
le Aoao Fesoasoani o Pita Malae. O Taisoua ma Leutu, e aofia i le augatupulaga muamua o Samoa i
Amerika. O i latou nei na tuua Samoa ae malaga atu i Amerika e nonofo ai, o le augatupulaga foi lea na
faavaeina uluai Ekalesia Samoa i Hawaii ma Amerika.

O le aso 2 Tesema i le tausaga e 1899 na sainia ai le maliega i le va o malo o Amerika, Siamani, ma
Peretania. O le maliega, o le tuuina atu lea o eleele o Tutuila ma Manu’a i lalo o le vaaiga a le malo tele o
Amerika, ma le puleaina o Upolu, Savaii, Apolima ma Manono e le malo o Siamani.15 O le vaitau lava lea
na faaaogaina ai loa e le vaega’au o le Navy (a Amerika) le ava i Pago Pago mo faamoemoega a le malo
o Amerika. O le aso muamua o Setema i le tausaga e 1941 na ofi atu ai Amerika i totonu o le taua lona lua
o le lalolagi (World War II) ina ua osofa’ia e Iapani le ava i Pearl Harbor i Hawaii. O le tausaga lea na
faateleina ai fitafita o le vaega’au a Amerika na malaga atu e nonofo-le-tumau (station) i le motu o Tutuila.
Ina ua nofoia Tutuila e nei fitafia, na vaaia ai le faatupula’ia o le tamaoaiga i Amerika Samoa ina ua moomia
pisinisi ma isi auaunaga e lagolago ai le malaga atu o fitafita.
Na molimauina i lea vaitau le siitia o le tulaga o le tamaoaiga i Amerika Samoa, aemaise lava mo tagata
faipisinisi ma i latou na sii aao e fia ofoina le auaunaga i vaega’au a le malo.16 O le tamaoaiga o Amerika
Samoa i le va o le tausaga e 1940 ma le 1950 na faamoemoe lava i le Navy – o fitafita na faatauina oloa mai
pisinisi Samoa; o fitafita na pogai ai nisi o auaunaga ma pisinisi faapitoa i Tutuila; o le Navy foi na totogiina
le toatele o Samoa na i ai i le Fitafita Guard. Ua uma aso na faamoemoe ai Amerika Samoa i le barter
system - po o le fesuia’iga o oloa (trading resources)- auā ua faamoemoe le soifuaga i le fefaatauaiga o
oloa i tupe (cash economy).17 Ae o le aso 30 o Iuni, 1951, na sainia ai loa e le Peresetene o Amerika o
Harry Truman le poloaiga e aveeseina ai Amerika Samoa mai le pule faamalumalu a le Navy, ae tuuina atu
i lalo o le vaaiga a le Matagaluega o le Initeria.18

O lea faaiuga na vaaia ai le pa’ū o le tamaoaiga o Amerika Samoa:
E faigata aafiaga o le tuumuli atu o le Navy (mai Amerika Samoa). O le alu ese o le Navy na alu ese ai foi
ma le tupe na faamoemoe i ai le tamaoaiga o Amerika Samoa, ma au ai ina toe foi tagata i le olaga fai
faatoaga. Ua lē mafai foi e le toatele o Samoa na faalagolago i le tupe ona toe gafatia le olaga sa i ai (i le
taimi o le WWII)…O le ala foi lea na talia ai e tagata Samoa le avanoa e malaga atu ai i le vaa o le USS
President Jackson i Hawaii.19

12Silasila i le Salamo 137.
13Mo ni faataitaiga, silasila i le Isaia 44:28; 45:1; Ieremia 25:11-12; 29:10; Esekielu 11:17; 37:1-14 ma isi.
14O le Sulu Samoa, Fepuari 1956; Silasila, Aukilani Tuiai, “The Congregational Christian Church of Samoa, 1962-2002: A Study of

the Issues and Policies that have Shaped the Independent Church” (PhD Thesis, Charles Sturt University, 2012), 88.
15Brian Alofaituli, “Language Development and Curriculum Within the Samoan Congregational Churches in the Diaspora,” (MA

Thesis, University of Hawaii at Mānoa, 2011), 46.

3.1 O Le Uluai Malaga

E 117 Fitafita Samoa ae 958 tagata o aiga (taitoalua ma fanau a Fitafita Samoa) na mua’i tu’ua Amerika
Samoa ma malaga atu i Hawaii i le 1951, ona mulimuli atu ai lea o isi aiga (pe a ma le 257 tagata) i le
tausaga na soso’o ai.20 E ui o se malaga na faia ona o le tamaoaiga, a o se faaiuga na faia e i latou na muai
malaga atu i nuu ese ma le faamoemoe ina ia faaauau pea le tautuaina o aiga ma Ekalesia i Samoa e ala i
tupe faamomoli (remittance).21

3.2 Luitau

O nisi o luitau na muai feagai ma Samoa na aumau i Amerika o le aganuu ma le gagana. Sa maopoopo lava
le lotoifale o aiga ma nu’u i lalo o le pule faamalumalu a matai.22 A talanoa foi i aiga Samoa e aofia uma ai
lava ma le aiga potopoto.23 O le li’o lea e soalaupule ai mataupu aua le manuia o aiga ma galuega fai i aso
fai so’o. I le nu’u e maioio lelei le nuu o alii ma le nuu o tamaitai e auai ai sui o aiga.24 Ae o matafaioi ma nafa
tausi o so’o se tagata i totonu o nei potopotoga e faia ma le faamoemoe ina ia tofu sao uma i le atina’eina
o manuia o aiga ma le nu’u. Fa’ata’ita’iga, o taule’ale’a ma le aumaga i le gagauina o le vao ma fa’aa’eina
o le tai, e faia lava ma le faamoemoe ina ia tofusia le tagata o le aiga ma lana mea e tatau ma le aso.25A o
le isi tulaga sa laugatasia uma ai tagata Samoa na muai galulue mo se totogi (cash economy), e pei o i latou
na galulue mo le Navy i Tutuila, o le sailiga lea o le tamaoaiga ina ia atina’e ma fesoasoani ai i aiga, nu’u ma
Ekalesia. O le ute lea o so’o se auaunaga e faia e Samoa: ia fai se sao mo aiga, nuu ma Ekalesia; ma ia
ta’uaogaina le soifua e ala i se tautua ma se auaunaga. O se aganuu e tāua ai le va tagata, e galulue soo tuli
ma soo tauau ai tagata aua se manuia mo le lautele, a o le ala foi lea e talitonu ai le toatele e leai se mea e
ta’u o se mativa (poverty) i Samoa. Peitai o se faiga e matuā tu faafeagai ma aga masani o le soifuaga i
Amerika.26

O le olaga i Amerika e faamoemoe lava i le tupe maua. E ta aofai lava e se tasi o saunoaga a le uluai
Kovana Samoa o Amerika Samoa, Peter Tali Coleman, le faafitauli na muai fetaia’i ma Samoa i Amerika:

E sili ona taua i le tagata Samoa lona aiga, e atagia foi lea tulaga i galuega ma faatinoga a le tagata
e toatasi. O le faafitauli mo Samoa i Hawaii (ma Amerika), o ia o le tagata na fofoa mai i totonu o
le sosaiete e taua ai aiga ma nuu; peitai, ua ola i se siosiomaga e matua tu faafeagai ma lea masaniga.
E le masani lona olaga i le sosaiete e mati’e ai le tamaoaiga ma sili atu ai lona taua nai lo o mafutaga
ma sootaga.27

16E tusa ai ma le molimau a le tamali’i o Tuala Sevaaetasi, o se tasi o fitafita Samoa na iai i le vaega o le Fitafita Guard poo le vaega’au
a le Navy i Tutuila, o le vaitau o le taua lona lua o le lalolagi (WWII), e pe a ma le $21 i le masina le totogi a le tagata faato’ā ulufale
i le Navy (i le tulaga o le Private). Ae e $21 foi i le masina le totogi amata a Fitafita Samoa na maua i le vaitau o le WWII. O ae tupe
tele lea mo tagata Samoa i lea vaitau, ma o le ala foi lea na faaosofia ai le fia auai atu o le toatele o alii Samoa i le Navy. Tuala
Sevaaetasi, “The Fitafita Guard and Samoan Military Experience,” in Remembering the Pacific War, ed. Geoffrey White (Honolulu:
Center for Pacific Islands Studies, School of Hawaiian, Asian, and Pacific Studies, University of Hawaii at Mānoa, 1991), 181.
17Ulisese Sala, “A Theology of Samoan Christian Immigrants in the United States,” (D.Min. Thesis, Claremont School of Theology,
1980), 11.
18O le Matagaluega o le Initeria (Department of the Interior) e nafa ma le vaaiga, tausiga, faasoaina, ma le puipuiina
o fanua faasao ma fanua a le malo ma punaoa faa-le-natura a Amerika.
19Filo Tauaivale, “To Sing the Lord’s Song in a Foreign Land: A Brief History of the Samoan (LMS) Church in Hawaii, 1950 –
1970,” (BD Thesis, Malua Theological College, 2005), 9.
20Tauaivale, “A brief History of the LMS Church in Hawaii,” 8. Faitau foi Alofaituli, “Language Development and Curriculum,” 53.
21Fay Alailima, “The Samoans of Hawaii,” Social Processes in Hawaii, Ethnic Sources in Hawai’i 19, no. 1 (1982): 107
22Tuiai, “CCCS, 1962-2002,” 10.
23Tuiai, “CCCS, 1962-2002,” 10.
24Latu Latai, “Covenant Keepers: A History of Samoan (LMS) Missionary Wives in the Western Pacific From 1839 to 1979,”
(Ph.D. Thesis, Australian National University, 2016), 49.
25Claire Rohlinger, “Hawai’i Kalihi Nu’u: Residential Design for the Samoan Way of Life,” (Darch Thesis, University of Hawai’i,
2008), 28.
26Sala, “Theology of Samoan Christian Immigrants,” 31. Faitau Hector Pouono, “Learning from the Two-Fold Mission Strategy of
the LMS in Samoa from 1830-1844 and the Congregational Christian Church of Samoa (CCCS) in Los Angeles from 1980-2010,”
(MTh Thesis, Pacific Theological College, 2014), 111.

O se tasi nei o aafiaga mo Samoa na malaga ma aumau i Amerika, o le siomia lea e le aganuu e mati’e ai le
tagata e toatasi (individualism). Sa masani i le siosiomaga e aumaī, avatū, ma fetausia’i ai tagata, a o lea
ua nonofo i nofoaga e tuli ai le manu a le tagata lava ia. O le toatele foi o i latou na muai malaga atu e ese
mai Fitafita o le malo na feagai ma faigata ona o le lē lava o le aoaoina i aoaoga a papalagi. O le ala lea o
le faigata o le sailiga o galuega lelei e tausi ai aiga. O le faamoemoe lava ia o le malaga i Amerika o le fia fai
o se sao mo aiga i Samoa, peitai e lē o se mea na faigofie ona fai. O le toatele o tagata Samoa e ta’i lua pe
ta’i tolu galuega na galulue ai ina mafai ona gafatia le tau o le soifuaga i Amerika ma i ai ma se tupe e mafai
ona lafo i matua ma aiga o tapuai mai i Samoa.28

I pōpō fou o le oo atu o Samoa i Amerika na faigata ai le tulaga o apitaga. Ua masani lava Samoa i le
nonofo faatasi o aiga potopoto, ma o le isi foi lea galuega a matai o le faasoasoaina o fanua ina ia tofu le
tagata ma le mea e nofo ai.29 Ae e leai ni fanua o Samoa i Amerika, o le ala lea o le nonofo o tagata Samoa
i fale mautotogi (apartments). E i ai tulafono e tapulaaina ai le aofaiga o tagata e mafai ona nonofo i se fale
mautotogi e tasi, peitai o le masani a Samoa na muai malaga i Amerika o le faaavanoaina lea o o latou
maota ina ia to’a mai ai nisi o aiga fai mai. O le mafuaaga foi lea a toaitiiti lava ni tagata Samoa i se fale
mautotogi se tasi i ia vaitau, e maua lava le to’a sefulu.30 O lea faiga na manino ai le mafanafana o sootaga
faa-le-aiga aua o le mea na masani ai le soifuaga i Samoa. Peitai, o se solitulafono lea faiga mo le tele o
nofoaga i Amerika, na avea ma ala e inosia ma upuia ai tagata Samoa i Amerika. O le faigata o le sailiga o
galuega ma le aafia o tulafono mo fale mautotogi na vaaia ai le fesi’ita’i solo o aiga Samoa i lea fale ma lea
fale ina ua tuli esea (evict) e pule o fale mautotogi po o le lē gafatia foi o le tau o fale.31 O le taugata o fale
mautotogi ma le tele o tulafono e tapu ai le nonofo toatele na amata ona te’ena ai e nisi o Samoa le aga
masani o le talimālō ona o le popole ma le lē mautonu.
O le isi tulaga faigata mo Samoa i Amerika o le galuega a matua i le tausiga o fanau. O le iuleo o le aiā tatau
na peiseai e tafilisaunoa ai fanau o le atunuu ina ua tau faamata’u le tulafono i galuega a matua. E fai o le
upuia o Samoa ona o tulafono o fale mautotogi, a o le isi tulaga na inosia ai nai o tatou tagata, o auala ma
metotia na faatonutonu ai fanau. O le alofa o matua e tino mai i le faatonu ma le sasa. Peitai e matuā tapu
lava i tulafono a Amerika le pa’i o lima o matua i fanau.32 Mo nisi o matua, o le popole i le tulafono na
faigata ai foi ona faatonutonu fanau e pei ona masani ai i Samoa.33 O le tau fa’amata’u o tulafono e puipuia
ai fanau ma le feagai o matua ma galuega i le tele o taimi na vaaia ai le alu a’e i luga o gangs a tupulaga
Samoa, le faaaogaina o fualaau faasāina, ma le lē toe o o fanau i aoga.34 O mafuaaga eseese foi nei na
amata ona vali uliuli (stereotype) ai e tagata Amerika nai tagata Samoa o ni tagata leaga. O se faiga faailoga
tagata na amata ona manatu ai nisi o Samoa e alagatatau ona faatuatuanai le aganuu Samoa ae opogi tu ma
aga faa Amerika ina ia ofi ma taliaina (fit in) ai e le sosaiete i latou.

27Lucille Sia Ahica, “Se Tala Mai Hawai’i: Reflections on Being Samoan in Hawai’i,” (MA Thesis, University of Hawai’i at Manoa,
2008), 74.
28Ilana Gershon, “Compelling Culture: The Rhetoric of Assimilation among Samoan Migrants in the United States,” Ethnic and
Racial Studies 30, no. 5 (2007): 790.
29Fraser Tauaivale, “Viewing the London Missionary Society (LMS) Land Acquisitions in Samoa from the Samoan Land Tenure
Perspectives of Igagatō, Matū Palapala, and Pule, 1830-1930,” (MTh Thesis, Malua Theological College, 2024), 13.
30Mildred Bloombaum, “The Samoan Immgirant: Acculturation, Enculturation, and Child in School,” (Ph.D. Thesis, University of
Hawai’i, 1973), 1.
31Rohlinger, “Hawai’i Kalihi Nu’u,” 28. Silasila Monica Yost, “The Samoans of the Nanakuli-Makaha Area of Oahu, Hawaii,”
(MA Thesis, University of Hawai’i, 1965), 46; Achica, “Se Tala Mai Hawai’i,” 129-130.
32Theodore Stepp, “Serving Samoan Youth in Honolulu: Culture, Religious Education, and Social Adjustment,” (MA Thesis,
University of Hawai’i, 1989), 69.
33Gershon, “Compelling Culture,” 806.
34Rohlinger, “Hawai’i Kalihi Nu’u,” 31. Silasila Stepp, “Serving Samoan Youth,” 61.
35Pouono, LMS 1830-1844 and the CCCS in LA 1980-2010,” 111-112. Silasila Leitualasa Malieitulua, “A History of Samoan
Congregational Christian Church Migrant Churches in Long Beach, California from 1965-2002,” (MTh Thesis, Pacific Theological
College, 2009), 55.
36Tauaivale, “To Sing the Lord’s Song in a Foreign Land, 14-34. Ina ua faatumulia le lotu, na to le fale ie i le maota a McBraun ina
ia faia ai tapuaiga.
37Tauaivale, “To Sing the Lord’s Song in a Foreign Land,” 14-34.
38Tauaivale, “To Sing the Lord’s Song in a Foreign Land,” 37-42.

4. Faamautuina Le Latou Faasinomaga; Faavaeina Le EFKS i Hawaii ma Amerika

Ua mautinoa lava e ofi mai suiga i le soifuaga o tagata Samoa i Amerika. E le i mafai foi ona alofia ia suiga
aua ua siomia o tatou tagata e mafaufauga ma talitonuga ma tulafono eseese. Ae e ui i nei suiga, e le’i mafai
foi ona tineia le naunautaiga o le Samoa ina ia faaolaola pea le latou tapuaiga, aganuu, gagana, ma masaniga
o le soifuaga e pei ona faia i Samoa. O upu taumavae a matua ma aiga i le toatele o le uluai tupulaga na tuua
Samoa ina ia aumau i Amerika, “tautuana le lotu.” E tele lava ekalesia Kerisiano i Amerika, peitai e leai lava
se isi mea na maua ai le mafanafana faale-agaga o tagata Samoa nai lo o le tapuai faatasi ma isi Samoa i le
latou lava gagana. Tasi lea o mafuaaga na faavae ai uluai Ekalesia Samoa (LMS Samoa; EFKS) i Amerika,
o le faavaeina o ni nu’u e faaolaola ai le tapuaiga ma le aganuu.35

4.1 EFKS i Hawaii

O le uluai potopotoga po o lotu o tagata Samoa na auai ai Fitafita na galulue i vaega’au a le militeli o
Amerika. O lea Ekalesia na faamaopoopoina e le tinā o Aimeamiti McBraun i lona maota. Ae o le aso 6 o
Fepuari, 1950, ina ua taunuu atu le Faifeau Samoa o Pita Leasau – i’u mai Malua i le tausaga e 1948 – ma
amata ai loa le aulotu ua faaigoaina “O Le Lotu Samoa (LMS) i Honolulu.”36 Ina ua maliu Leasau i le
tausaga e 1953, na tofia e le Komiti a Toeaiina o le LMS Samoa le A’oa’o Fesoasoani o Pita Malae e
taitaiina le galuega. O le faamuamua a le Ekalesia i lea taimi o le sailiga o se fanua mo le lotu. O le tausaga
e 1957 i lalo o le taitaiga na taunuu ai lea manaoga ina ua umusaina ai le uluai falesa Samoa i Hawaii i le
nofoaga o Moanalua, ma suia ai loa le igoa o le Ekalesia i le Ekalesia Samoa (LMS) i Moanalua.37 O nisi
o fe’ese’esea’iga i le lotoifale o le Ekalesia i Moanalua, faatasi ai ma le vava mamao o nofoaga o tagata ma
le falesa, na mafua ai ona faavae isi Ekalesia Samoa i Hawaii i Waianae (1961), Maile (1962), Waipahu
(1963), ma Honolulu (1965).38 O le ola o le Ekalesia i Hawaii na mafua ai iuga o le Fono Tele ina ia faavae
le matagaluega Hawaii i le Fono Tele o le 1968.39

4.2 EFKS i Amerika

O se tasi o uluai sui o le Ekalesia i Honolulu, le Aoao Fesoasoani ia Suitonu Galeai, ma nisi o tamali’i o le
atunuu na galulue i le Navy, na faavaeina le uluai Ekalesia Samoa i Amerika (mainland) i San Diego i le aso
23 o Ianuari, 1955.40 O le faamuamua o lea foi Ekalesia o le sailiga o se fanua ma le fausiaina o se falesa
aua le galuega, o lea na taunuu i le tausaga e 1958.41 O le taape atu o Samoa i isi aai o Amerika ona o
galuega a vaega’au o le malo ma nisi foi ua maua nofoaga ma fale taugofie na mafua ai ona sosolo le
Ekalesia Samoa i nofoaga e pei o Long Beach (1956), Oceanside (1958) ma Los Angeles (1958).42 O le
tausaga e 1961 na faavaeina ai le uluai Matagaluega o le Ekalesia Samoa i atunuu mamao – le Matagaluega
Amerika.43

39Tauaivale, “To Sing the Lord’s Song in a Foreign Land,” 42.
40O le Sulu Samoa, Me 1956.
41O le Sulu Samoa, Novema 1958.
42O le Sulu Samoa, Oketopa 1958.
43Tuiai, “CCCS, 1962-2002,” 94.
44Alofaituli, Language Development Curriculum, 58.
45Aukilani Tuiai, “The CCCS: 1962 – 2002, 113. O le faatupula’ia o tupe faamomoli mai Niu Sila agai i Samoa (Tutoatasi) na siitia
ai taulaga a isi Matagaluega. O le tausaga e 1973 na sili ai loa taulaga a le matagaluega o Faasaleleaga i taulaga a Amerika Samoa.
46Alessandro Duranti, Elinor Ochs, Elia Taase, “Change and Tradition in Literacy Instruction in a Samoan American Community,”
(Educational Foundations, 2015), 62.
47Barbara McGrath, “Seattle Fa’a Sāmoa,” The Contemporary Pacific 14, no. 2 (2002): 328-329.
48Danny Ioka, “Origin and Beginning of the Congregational Christian Church of Samoa (CCCS) in Aotearoa New Zealand,” (Ph.D.
Thesis, University of Otago, 1998), 218.
49Ioka, “Origin and Beginning of CCCS in New Zealand,” 120.

4.3 EFKS – Samoa i Nuu Ese

O le faavaeina o Ekalesia Samoa i Hawaii ma Amerika, o le faavaeina lava lea o nuu Samoa i nuu ese:

O Le Nu’u Samoa i Amerika = Ekalesia Samoa
Faifeau Ali’i Taua/Ao Faalupega
Tiakono/Matāfale/Aulotu Matai/Fono o Matai
Fanua o le Ekalesia/Falesa/Hall Malaefono
Autalavou/Aoga Aso Sa Malosi o le Nu’u
Ekalesia Samoa Tapuaiga & Aganuu

E ui ina una’i e Amerika le talitonuga faa individualism, ae ua avea le Ekalesia ma nofoaga e mafai ona
faaolaola ai pea le aganuu faa Samoa – le aganuu e taua ai le va ma le fetausia’i. O le Ekalesia na taulamua
i le aoaoina ma le faaolaolaina o le gagana Samoa. O le Aoga Aso Sa, Autalavou, Aoga Faifeau ma le
Aufaipese o nisi o polokalame ma mafutaga ia na fo’ia ai le aafia o tupulaga Samoa i faaosoosoga. Ae e le
gata i lea, o polokalame ia na faafaileleina ai fanau i le aganuu ma le gagana faa Samoa.
O le tele o tapuaiga ma potopotoga o lotu Samoa na mua’i amata lava i maota o sui o Ekalesia po o avanoa
mai faiga paaga ma le malo. Na to le faleie i le maota o Aimeamiti McBraun e tapuai ai Samoa i Hawaii; na
lolotu le Ekalesia i San Diego i le nofoaga autu o le Navy. Peitai ina ua maopoopo aulotu ma faatupula’ia
le fuainumera o sui auai i tapuaiga, na amata loa ona faasaga Ekalesia Samoa e saili fanua ma falesa e
faamautu ai a latou faiganuu. E ui o lo o tau atia’e pea le tele o aiga, ae ona o le latou naunautaiga ina ia
tapuai saoloto Samoa i nuu ese na tuu ai le faataua a tagata i ia faamoemoe. O se galuega na limalima
faatasi uma ai tagata lotu – mai lava i e matutua seia oo i e aupito itiiti – le sailiga o tupe e faatau motu ai
fanua ma fausia ai malumalu.
Na tauofo nisi o aiga mautu e saini ni nonōgatupe e fesoasoani ai i le faamoemoe o le lotu. A o nei
nonogatupe na limalima ai Ekalesia i le faatinoga o sailiga seleni e pei o luau, bingo, po siva ma tausala, ma
isi sailiga ina ia tini le faamoemoe.44 O faatinoga ia e lei gata ina fesoasoani i sailiga a Ekalesia, ae o avanoa
na mafai ai foi ona aoaoina ai le gagana ma le aganuu i tupulaga fai mai o aulotu. E ui o Amerika e ogatotonu
le soifuaga i le individualism, ae o faamoemoe ia o le Ekalesia Samoa na vaaia ai le faaolaolaina pea o le
faa Samoa e ala i le galulue faatasi.

Na avea le Ekalesia ma ala e mafai ona faaauau ai le tautua a Samoa i le faamoemoe o le Ekalesia. Na sili
ona manino lea tulaga i le va o le tausaga e 1962 ma le 1972. O le faatupula’ia o
tupe faamomoli mai fanau a Amerika Samoa na galulue i vaega’au o Amerika na siitia ai foi faiga taulaga a
le Matagaluega a Amerika Samoa – e tusa ma le 51% o le aofaiga o taulaga le Ekalesia Faapotopotoga
Kerisiano Samoa (EFKS) mo le sefulu tausaga soso’o.45

Mo Samoa i Amerika, o le Ekalesia Samoa o se nofoaga e mapu mai ai le tagata mai le vevesi ma le faigata
o le soifuaga faa Amerika. I nofoaga e fesaga’i ai tagata Samoa ma isi tagata ese (ethnic communities), o
le Ekalesia o se malutaga po o se nofoaga saogalemu e faatumauina ma faaolaolaina ai pea le faa Samoa.46

Mo i latou na muai malaga mai Samoa ma a latou fanau na
soifua i Hawaii ma Amerika, e laugatasia uma lava i le talitonuga e faapea “o le malaga i le falesa e pei o lea
e malaga i le aiga” (“walking into church is like going home”).47 O le nofoaga e le gata ina fai ai tapuaiga
ma aoaoina ai le gagana ma le aganuu, a o le malu e mapu ane ai Samoa mai luitau o le soifuaga i nuu ese.
Lona uiga, o le faavaeina o Ekalesia Samoa o se tasi nei o auala na taumafai ai tagata Samoa ina ia taofi
mau pea i le latou faasinomaga a o aumau i nuu ese.

5. O Le Faatusatusaga O Le Aumau Ai o Isaraelu ma Samoa i Nuuese

E eseese mafuaaga na oo atu ai Isaraelu i Asuria ma Papelonia i le vaitau o le 732 ma le 605 TLM ma le
faamoemoe na afua ai ona faimalaga tagata Samoa i Amerika i le vaitau o le 1950. Peitai, e laugatasia uma
Isaraelu ma Samoa o ia vaitau ona ua motu ma le taula. O le aumau ai i nuuese na mautinoa ai le latou feagai
ma luitau ona o le eseese o aganuu, gagana, ma talitonuga. Ua faitau fia augatupulaga a Samoa i Amerika
talu ina muai faamautu nai o tatou tagata i lea atunuu. Ua faiilagi le folauga a le toatele o i latou na muai
faavaeina le Ekalesia Samoa i Hawaii ma Amerika, ma ua vaaia foi le mou malie atu o le silafia o le gagana
ma le aganuu e tupulaga e tupuga mai ia i latou. E tele lava mafuaaga o lea tulaga, e le fuatasi foi i Amerika
lea faafitauli. Peitai, o le tasi foi lea o mafuaaga e taua ai le galuega a le EFKS i atunuu mamao, o le
faaolaolaina o le gagana ma le aganuu, ae maise le tapuaiga na faavae ai le soifua faa-le-faatuatua o tua’ā.
A o le faafitauli foi lea na feagai ma Iutaia i Papelonia. Peitai, e ui ina taumafai le tupu o Tariu e faamalosia
le liliuina o Iutaia i tu ma aga faa Papelonia, ae fai mai le Tusi a Tanielu i lona mataupu e 6 a o le fuaiupu e
10: “Ua iloa e Tanielu ua tusia le tusi, ona alu atu ai lea o ia i lona fale, ua avanoa faamalama o
lona potu e faasaga i Ierusalema, ua ta’i foi faatolu i aso ona tootuli o ia i ona tulivae, ma tatalo,
ma faafetai i luma o lona Atua, faapei ona masani ai o ia.”

E ogatotonu i le tapuaiga ma tulafono a Isaraelu le tausiga o le va tagata, a o le tulaga pito i taua foi lea o le
aganuu Samoa. Peitai o le aumau ai i nuuese, na tau faaofi ai mafaufauga ma le talitonuga e ogatotonu ai le
tagata lava ia (individualism). Ua o ese Isaraelu ma Samoa mai eleele na fai ma o latou faasinomaga, a o
le ituaiga sosaiete na maioio ai le tulaga o le tagata lava ia, ma manino ai le taua o lona sao i le tausiga o le
lautele (aiga, nuu, ma le Ekalesia). Ae ina ua nonofo nei tagata i Asuria, Papelonia, ma Amerika, na vaaia
ai le malosi o tulafono faa-le-malo ma aganuu na toe lava a mate ai le faasinomaga a nei tagata e pei o le
faasaina o tapuaiga faa Iutaia i Asuria ma Papelonia ma tulafono o Amerika na faigata ai le faamaopoopoina
o aiga potopoto ma taputapu ai le aoaoina o fanau e pei ona faia i Samoa. Ae e ui i le tau faamata’u o nei
malosiaga inuuese, na maota tauave lava le tapuaiga ma le aganuu mo Iutaia ma Samoa.

Na fa’aauau pea le soifua faitaulaga a Iutaia i Papelonia, na fa’aauau le faitauina o le Torah, na faaauau le
tausiga o le Sapati. Na faaolaola pea le latou gagana e ala i le faatinoga o tapuaiga e pei ona masani ai. O
le latou te’ena foi o le tau faaofi o i latou i le sosaiete faa Papelonia na manino ina ua latou faasaga agai i
Ierusalema e fai ai a latou tatalo. A o alafua foi nei na iu ai lava ina faavae ai uluai sunako e tapuai ai Iutaia
i nuuese. E faapena foi le galuega a Samoa na faia i Amerika. O le faamaopoopoina ma le faavaeina o uluai
Ekalesia Samoa, o le faavaeina lava lea o nuu ma afioaga Samoa i nuuese. O nuu nei na aoaoina ai le
gagana, na faaolaola ai le tausiga o le va tagata ina ua tofusao uma le nuu i faamoemoe eseese o le Ekalesia,
ma na mautinoa ai le olaola pea o le tapuaiga faa EFKS i nuu ese e ala i le galuega a le au faigaluega i Aoga
Aso Sa, Aoga Faifeau, Autalavou, Aufaipese, ma isi galuega.

O nei galuega uma o lo o manino ai le ata o le Atua e taumulimuli i ona tagata. E ui ina aumau i nuuese, ae
na faamaite lava e lona Agaga le taua o le fa’aauauina o le tapuaiga (Iutaia ma EFKS), aemaise le olaina
pea o le fealolofaa’i e pei ona faia e tua’a na muaimalae i le galuega. O nei faatinoga uma – le fa’aauauina
o tapuaiga faa Iutaia ma le faavaeina o le EFKS i nuuese – o pine faamau ia o faasinomaga e o faatasi ai le
tapuaiga ma le aganuu, e vaavaalua ai le tapuaiga ma le aganuu i le faamati’eina o le Atua i soo se tafa o le
lalolagi.

6. Upu Faai’u
E malie talanoaga a la’u augatupulaga, le augatupulaga lona tolu, pe a oo ina feiloai ma isi tagata Samoa. O
le masani a tagata Samoa pe a oo ina faamasani ma isi o le fesili po o fea le nuu o le tagata. Peitai mo matou
na fananau ma ola i Amerika, e lau silafia loa suafa, ona fesili lea po o fea le lotu e lotu ai le isi tagata. Aua
foi mo matou, o lau lotu o lou nuu lava lea. O i na e lalaga ai sootaga ma mafutaga ma iloa ai foi e le Samoa
lona faasinomaga. Lona uiga, a leai se lotu Samoa i Amerika, ua le iloa foi e le Samoa lona faasinomaga.

Saunia susuga Rev. Assc Professor Dr. Arthur
Wulf (Pule Lagolago)

& Susuga Fraser Tauaivale (Faia’oga)
Kolisi Faafaifeau Malua

E faapena le faamoemoe na mafua ai ona faavae le
EFKS i Hawaii ma Amerika, faapea foi ma le EFKS
i Niu Sila (1962)48 ma Ausetalia (1983)49. O le Aso
Gafua 10 Aokuso 2026, na faamanavaina ai e le
Atua galuega a si o matou tina o Leutu Aufotu. O le
toe ulutaia foi a si o matou aiga na i ai i le amataga o
le EFKS Hawaii ma le atina’eiina o le Ekalesia i nuu
mamao. I lo’u manatu faatauvaa, o lona sao, faatasi
ai ma le sao o tua’a na limalima i le faamoemoe o le
EFKS i nuuese, o le latou faasaga lava lea i Malua
ma tatalo i le Atua e pei ona faia e Isaraelu. O le
tatalo ina ia ta’uaogaina lo latou soifua mo le Atua
ma le Talalelei, ma ia olaola pea Samoa i loto ma
agaga o i latou ua aumau i nuuese.

Manuia tele lenei mafutaga, maua se faatasiga fiafia
ma le manuia.

O NISI I’A MAI LE UPEGA...
O IUTA MA LE 30

(soso’o mai le Sulu Samoa Aokuso 2026)

O totonu o le vanu lenei na sisi ai e Iuta o ia. E tutusa
lelei lea ma le tala a Mataio. O le maea na nonoa, o
le tino na faatautau, ona faia lea i ai e le la susulu o
Ierusalema lana mea e masani ona fai: na te susunuina.
O le tau i Sasa’e Tutotonu, aemaise i le nofoaga o
Iutaia i le tau o le Paseka, lea e fetaui ma le amataga
o le tau mafanafana, e faigofie ona oo lona vevela i
le 25 – 35 tikelī i le ao. O se tino tagata e tautau i
fafo i le tau faapenei, e faalā i le mu tinitini o le vevela
o le la aunoa ma ni vailaau e puipui ai, e amata ona
magumagu ma leaga i se tulaga vave i lalo ifo o le 48
itula. O se taualumaga e ogaoga le faasauā.

E faatupulaia gaioiga a kasa e faaumatia ai totoga i
totonu, e fefete le manava, o le pa’u foi ma ivi ma
aano ua le toe malolosi a e ua faasolo ina vaivai seia
oo lava ina pala. O loo faamatalaina i tusitusiga a
rapi ma a’oa’o anamua, lenei tulaga o le tino ua
lafoa’i faataatia solo i luga o le fogaeleele e lē
tanumia, i se gagana e malamalama lelei ai le au sikola
o aso nei, e sa’o lelei i le tulaga faafoma’i i lena taimi.

O le tino sa faapei o se fagu pa’u uaina na faatumulia
i le ‘ea – o se fagu pa’u ua fefete i mea ua pala ma
leaga.  Ona i ai lea o se taimi, e leai se tasi na
molimauina, a o le i’uga na silafia e tagata uma, na
tupu ai se mea mata’utia e lē ma’alofia i le faafomai.
Na motu le maea, pe na gau le lala laau, pe na
mamulu le nonoa na faapona. O le tino o Iuta Sekara
– na fefete, sautia ma velasia, tautau i luga a’e o maa
ma papa maamaai o le Vanu o Hinoma – na pa’ū ifo
i lalo. O le mea na tupu ina ua palasi ifo le tino ma
taia i papa maamaai ma le malō, e ogaoga le matautia.

O le upu Eleni o loo fa’aaoga e Luka i le Galuega
1:18 e faamatala ai le mea na tupu, o le prenes
genomenos, o lona uiga, na pa’ū ma ona foliga
faasaga i lalo, pe na pa’ū ma lona ulu muamua i lalo.
O nisi tusitusiga anamua o loo faapea na ia pa’ū ma
ona foliga na muamua ma faasaga i lalo, o loo o
gatasi ma le tulaga o se tino o lona mamafa sa
faaputuputu ma mafuli i lona manava. O le
faamatalaga a Luka e sosoo ai, o le iuga lē maalofia
lea o se tino ua leva ona tautau pe taatia o pala ma
fefete, ae taia pe lafoa’i i luga o se fola papa malō,
ina ua pa’ū saoloto i ai: “18 Na titō foi o ia, ua pa
ai lona manava, ua masaa ai i fafo lona gaau
uma lava.”

E lē o ni upu fa’aaloalo  upu nei. E lē o ni gagana
faa-faatusa pe faasino i le uma ai o le lalolagi. O le
mea lenei o molimau maumaututū faavae i mea faitino
e vaaia. O totoga uma o Iuta, i lona puta, fatuga’o,
ate ma le atepili, māmā ma isi mea uma i le manava
ma le fatafata – o mea na faasau ma faalā, na faafefete
ma liua e avea ma suavai poo kasa – o mea uma ia
na salalau solo i luga o papa ma maa o le Vanu o
Hinoma. O le tagata na ia faatauina le Alo o le Atua
mo le 30 tupe siliva, na uma lona ola faaletino e lē o
se maturo matautia, e le o se isi na salamo e tatau ai
se alofa, ae o se faataapeape faasalalau talalautasi o
totoga i laufanua o le vanu sa ta’ua e le au Eperu o le
nofoaga faamalaiaina talu aso o Iosia.

O iinei tonu lava, e faamalumalu ifo ai le fesili e seāseā
ona tali atoatoa e se lauga, e faamalumalu ifo pei se
ata paolo e ufitia ai mea uma: O le a le mea na tupu
i le agaga o Iuta i lena taimi? E ao ona manatua, o
Iuta e lē na o se tagata e pei o isi. E tusa ma le
manatu o Luka, o Iuta o le tagata na uluitinoina e
Satani.
               (soso’o atu Sulu Samoa Oketopa)

O E UA FAI I LAGI LE FOLAUGA
LEUTU FAASEILA TELONA

AUFOTU

Na soifua mai le Tina ia Leutu i lona aiga i Vatia
Amerika Samoa i le Aso Gafua 6 Fepuari 1939. Na
faamanavaina e le Atua ana galuega i le fale o lana
fanau i Garden Grove USA, i le Aso Sa 9  Aokuso
2026. Na moe ma malaga filemu lava le Tina, a e na
vaaia le maligi mai o ona loimata, ai lava o lana faatofa
mai lena. Ua atoa i ai le 87 tausaga, 6 masina ma
aso e 3 o lona soifua. Sa tupu a’e lava ma a’oa’oina
i le A’oga a le Faifeau ma A’oga a le Malo i Amerika
Samoa. Amata foi ona faigaluega ma fesoasoani i
matua ma le aiga i Amerika Samoa lava. Seia oo ina
tuua Amerika Samoa a e saili manuia mai i Amerika
nei.

Na faaipoipo atu ia Taisoua Talopaia Aufotu i le
1962, a e maliu le Tama o le aiga i le 2015.  E toalua
o la alo o loo soifua pea, ma le to’atolu ua maliliu. E
to’aono (6) fanau a fanau (grandkids), a e toa fa (4)
fanau a fanau a fanau (great grandkids). Na faaeeina
lo la tofi tiakono i le tausaga e 1968 i Honolulu
Hawaii, a e na maliu le Tama i le 2015, ona galue
mai ai lava lea o se matafale fesoasoani.

O se tasi o Tina, na i ai i le tau amataina o le galuega
a le EFKS i Hawaii, a o tasi le Ekalesia. Na i ai i le
faavaeina o le EFKS i Honolulu Hawaii. E ui lava
ina ua avea lena aulotu ma totino o le EFKAS, a e o
loo tumau pea le tala faasolopito, e manatua ai a
latou galuega lelei. Ua malaga atu lava i le lagi i latou
na amataina lena galuega, a e ua mautu le falesa, le
fale o le galuega ma le maota o le faifeau, o loo
fa’aaogaina pea e fanau a Samoa i Hawaii, e oo mai
i le aso nei.

Na tuua Hawaii ma malaga mai i Amerika i le 2006,
ina ua valaauina lo la alo ma le faifeau i le galuega
tausinuu. E ui ina mautu i Hawaii, peita’i na
faataueseina atu a la meatotino, e pei o le fale ma
taavale, ae mulimuli atu e lagolago ma fesoasoani i
le galuega a le fanau. O faailoga ia, o le tagata tautua
i le Talalelei, ua malie lava e mativa mo Iesu.

O le Tina e fiafia e galue, e fiafia e fai mealelei, e
faitaulaga lelei, e osiosi aiga foi. E fiafia i sauniga
lotu. E le gata o sauniga i le Aso Sa, o sauniga lotu
Mafutaga Tina, o le Autaumafai, faatasi ma le
Mafutaga Tatalo a le Auleoleo. Ai lava ua atili
faatuputeleina lona fiafia e galue, ina ua avea lona
alo tamaita’i ma to’alua o le faifeau. Ua avea foi se
tasi o fanau a le fanau, e faiaoga i le Kolisi Faafaifeau
i Malua. O lana mau, o le tali lea o lana tautua ma
ana talosaga i le Atua.

O ona toe sauniga sa faia lea i le falesa o le AGAPE
EFKS Garden Grove i le aso 4 o Setema 2026. Sa
ta’ita’ia e le susuga i le Komiti Faatonu o le
Matagaluega Amerika, Saitumua Tafaoialii FT. Na
faaulufaleina mai totonu o le malumalu, e le failautusi
o le  matou Pulega i Saute, Susuga Panama Hector
Pouono FS. O talosaga na sauniga e le Susuga i le
Toeaina Leaoga Tanuvasa FT. O le upu
faamafanafana, na saunia e le Toeaina Penisione o
Makerusa Porotesano FT, a o Time Laufili FS, o le
failautusi a le Matagaluega Amerika, sa faitauina le
Tusi Pa’ia. Sa molimau lana fanau ma a latou fanau.
Molimau le aulotu faapea foi aiga, ma le molimau a
le faifeau. Na lagona lava le mafanafana ma faaaliga
o le mamalu silisili ese o le Atua, i le papa’i mai o
faamaisega ma faamafanafanaga, auā na auai le
mamalu o le Aufaigaluega a le Matagaluega.

Sa ta’ita’i e le failautusi o le Pulega, susuga Hector
Panama Pouono FS, ona sauniga i le tuugamau, ma
matou faatofa atu ia te ia i le Pese 268, o le pese
faatōfā a le EFKS.

E i ai foi ona vaivaiga faale-tagata, a o le faamasinoga
lena a lona Matai. Mapu atu ia oe Tina i aao o le
faavavau. E silisili i le manatu o le Alii, le oti o ona
tagata amio Atua. E le sili ane sa matou faafetai, i le
faamanuia ma le faafetai a lou Atua. E toe feiloai.

Saunia Rev Elder Filo Taua’ivale FT
Faifeau EFKS AGAPE, Garden Grove.

Matagaluega AMERIKA

1939 - 2026

Na soifua mai i le aiga o lona Tama i Nofoalii, i le
Aso Sa 16 o Aperila 1950. A e na maliu filemu i
lona aiga, i le Aso Gafua 10 Aokuso 2026, a o matou
pesepese ma si ana fanau i tafatafa o lona moega. O
lona Tama o Pili Tanuvasa o Nofoalii Aana ma Asaga
Savaii ma si ona Tina o Nusa Alai’asa o Falefa ma
Foailalo. Na faaipoipo ma Toaono Vaifale o
Leauvaa, ia Tesema 24, 1977 i le EFKS Mililani
Hawaii. E toatolu ona alo, toalua teine, ma le tama e
toatasi. E toavalu fanau a lana fanau.

Ua leva ona galulue i se tasi o Ekalesia tutoatasi i
Amerika nei, a o le tausaga 1992, na faauuina ai lo
la tofi tiakono i le EFKS AGAPE, Garden Grove
USA. Na maliu le Tama o le aiga ia Ianuari 2022.
Peita’i, e maliu le Tama, ae o loo tauave e Faifua,
tiga o le gasegase o le kanesa. E fitu lelei tausaga, o
tauivi ma finau le Tina ma le gasegase, mai le 2019-
2026.  E le’i finagalo foi le Tina e faia ni togafitiga
ma faatigaina lona tino, i se chemotherapy. E oo lava
foi ina ua afaina ona fatuga’o (kidney), e mana’omia
ai le faamama o le toto (dialysis), ua na faafitia lava.
O lona mana’o, o le a lava le malosi ua aumai e le
Atua e ola ai, e faia lava le finagalo o le Atua. O
faailoga ia o se Tina e finau, e lototele, e onosa’i e
talitiga, e faatuatua ma faalagolago i le mana faaola
o le Atua. A’o uiga ia, na atagia i lona soifua galue, i
totonu o le Ekalesia. Ae na molimau foi lona aiga, i
uiga ia o le Tina.

O le Tina e tautua lelei, e fai mea lelei, e fiafia ma
tausaafia, e le o se tagata foi e sii soo. Ae a faaali
sona taofi, e mālu lana saunoa, e tautala foi i le mea
na te silafia o i ai le sa’o ma le amiotonu. O le Tina e
fiafia i sauniga lotu, auai foi i Mafutaga tatalo, o se
tasi o poutu malosi o le Mafutaga Tina. Tele tausaga
na avea ai ma usufono a le Mafutaga Tina a le
Ekalesia aoao. Na avea foi ma usufono a le
Matagaluega Amerika i le Fonotele a le Ekalesia.
Sa fai lana pisinisi Ofisa Malaga o vaalele, e sailia
pasese mo tagata malaga. Sa mafai ai ona fesoasoani
i usufono a le Matagaluega, faapea foi le mamalu o
le atunuu femalagaa’i, e saili pasese taugofie.

O Faifua o se Tina e atamai, sa iloga foi lana tautua
i lona tofiga faa-faiaoga o le malo Samoa. Tele

tausaga na galue ai, e manatu foi, e toatele fanau a le
atunuu na atamamai i ana a’oa’oga. O le ala foi lena,
o le fiafia o lona soifua, na atamai e soifua, e valaau
mai foi lona Matai, o fiafia lava e galue ma auai i
tapuaiga a le Ekalesia. O le a sa tatou upu i nei mea?
Fai mai Iopu, Na foaiina mai e le Alii, ua aveeseina
foi e le Alii, ia faamanuina le suafa o le Alii.

O sauniga mo aiga, na faia lava i le falesa o le fanua
maliu o le Cypress Forest Lawn, i le aso 11 o Setema
2026. Sa taitaia e le susuga o le faifeau a le aiga o
Iopu Amosa. Sa molimau le toatele o ana uo, aemaise
o aiga, faapea foi le Ekalesia EFKS i AGAPE. Na
sosoo ma ona toe sauniga, sa taitaia e lana faifeau o
Filo Taua’ivale FT. Sa fesoasoani le susuga i le
Faifeau mai Hawaii, o Galuefa Leilua FS i talosaga.
A’o le susuga i le failautusi o le Matagaluega Amerika
o Time Laufili FS, sa faitauina le Tusi Pa’ia ma saunia
le upu faamafanafana.

Sa molimau uma nai ona alo i uiga o si o latou Tina.
E saua, a’o le saua a le matua alofa. Ua alu fiafia
lana malaga, ina ua na mautinoa, ua avea se tasi o le
fanau, o Marlena Vaifale Sagapolutele, ma ana
taulaga i le Atua ma lana Talalelei.

Molimau foi si ona uso mai Niusuila o Masina Pili
ma Afamasaga Faafetai Fuimaono, e fai ma sui o
aiga. Sa ou molimau foi, i lana tautua i le Ekalesia.
O le manatu autu o lena aso, Setema 11, 2026, “O
le a se tala ou te fai atu? O la’u tala, Sa lelei, ma
e lelei pea le Atua, e faavavau. E le gata i le soifuaga
o Faifua, ae faapea foi le fanau ma aiga ua tuua. Sa
ou ta’ita’i i ona sauniga i le tuugamau. Faatofa i le
pese faamavae a le EFKS 268. E ala oe, pe a mavae
le po. Moe filemu ia oe Tina, i aao o lou Keriso
manumalo.
Malo le Galue.

E toe Feiloai.

Saunia Rev Elder Filo Taua’ivale FT
EFKS AGAPE, Garden Grove

Matagaluega AMERIKA.

O E UA FAI I LAGI LE FOLAUGA

O LE AFI FAALEOLEO FOU A MALUA

(Sui o le Taula i le tauaaoina o le Afi)

Sui Taitaifono Fono Tele & Taitaifono Komiti Malua

Na saunoa le sui o le kamupani o le Taula e tauaao
ki o le Afi, ma na faamanuia i lona fa’aaogaina
aemaise le galuega o faia i Malua. Na saunoa le
Taitaifono Komiti Malua e faaleo le agaga faafetai
o le Komiti ma le Kolisi ona o lenei galuega taua ma
le aoga. Ona saunoa lea o le Sui Taitaifono Fono
Tele, susuga Enefatu Lesa FT, fai ma sui o le EFKS,
e  faafetaia le kamupani sa nafa ma le tauaaoina o le
meafaitino. Na ia faafetaia foi le EFKS mo ana faiga
taulaga ua gafataulimaina ai lona tau, aemaise foi i le
susuga i le Porofesa Pule ma le mamalu o le Laumua.
Ia faamanuia tele le Atua, ma ia ia te Ia le viiga ma le
faamanu, ona o mea lelei uma ua faia mo le manuia
o le galuega tala’i ma le misiona a le EFKS, e ala i
le a’otauina o alo ma fanau a le Ekalesia.
                     (o ata ma tala mai le EFKS TV)

(Nisi na auai i le Sauniga)


